Ágúst 2005

Skýrsla 

starfshóps um minnkun skriffinnsku
á vegum samgönguráðuneytisins

Inngangur

Með lögum skal land byggja og ólögum eyða.

Þetta hafa löngum verið einkunnarorð íslenska réttarríkisins.  Því telur samgönguráðuneytið að við setningu laga sé mikilvægt að ávallt sé gætt hófs við aðgerðir og afskipti ríkisvaldsins.  Ekki megi grípa inn í frelsi manna með lagasetningu meira en nauðsynlegt er til að verjast áhættu sem í húfi er eða til að verja verðuga hagsmuni.  Aftur á móti eru vönduð og skýr lög og reglur til þess fallin að auka gæði opinberrar þjónustu og vandaðir og skilvirkir stjórnsýsluhættir geta einfaldað borgurunum daglegt líf.  Þá er ekki síður mikilvægt að tryggja réttaröryggi þeirra með því að aðlaga löggjöf og starfshætti stjórnvalda að stjórnsýslulögum.

Samgönguráðuneytið fer með víðfeðma málaflokka í samgöngum, fjarskiptum og ferðamálum.  Til að samgöngur geti gengið greiðlega fyrir sig, hvort heldur sem er á landi, í lofti eða á sjó, er nauðsynlegt að búa svo um hnútana að öryggi manna sé ávallt í fyrirrúmi.  Því gilda á sviðum ráðuneytisins víðtækar öryggisreglur, sem birtast í ákvæðum um gerð og búnað samgöngutækja, hæfiskröfum til stjórnenda samgöngutækja og kröfum um eiginleika samgöngumannvirkja.  Því er nákvæm útfærsla á tæknilegum atriðum einkenni laga og reglna á þessum sviðum, auk þess sem gerðar eru kröfur um atvinnuskírteini, skráningar, útbúnað farartækja og ýmis leyfi.  Þetta eru allt atriði sem á vissan hátt setja hömlur á athafna- og atvinnufrelsi manna.  Því er mikils um vert að líta yfir sviðið og skoða hvort einhvers staðar sé gengið of langt eða hvort reglurnar séu einfaldlega orðnar of flóknar.  Þá er ágætt að máta reglurnar við almennar reglur stjórnsýsluréttarins um jafnræði, málskotsrétt, rafræna þjónustu o.s.frv.

Þetta hefur verið leitast við að gera með kerfisbundnum hætti og afrakstur þeirrar vinnu birtist í eftirfarandi tillögum til samgönguráðherra um úrbætur. Tillögurnar byggjast á mati og skoðunum starfshópsins.  Forsendur álits og tillagna um úrbætur byggjast fyrst og fremst á hinum rituðu leikreglum.  Á stundum kann framkvæmd að hafa þróast án þess að það endurspeglist í lögum eða reglum sem um sviðið gilda.  Drög að skýrslunni voru send stjórnendum stofnana ráðuneytisins til umsagnar.  Skýrslan hefur að nokkru leyti verið aðlöguð að athugasemdum þeirra.  Geta má þess að eftir að drög skýrslunnar litu fyrst dagsins ljós í maí 2005 hefur nokkrum tillögum þegar verið hrint í framkvæmd.  Flestar fela þó í sér stærri verkefni sem margir þurfa að koma að og lengri tíma tekur.

Skipun og verklag starfshópsins

Í september 2004 skipaði Sturla Böðvarsson, samgönguráðherra, starfshóp og fól honum það verkefni að yfirfara gildandi lög, reglugerðir og önnur stjórnvaldsfyrirmæli allrar starfsemi sem undir samgönguráðuneytið heyrir.  Markmiðið var að greina hvort og þá hvar lagðar eru óþarfar, flóknar eða óljósar stjórnsýslulegar byrðar á fólk og fyrirtæki sem leita þurfa til ráðuneytisins eða stofnana þess í störfum sínum eða lífi yfirleitt.  Þá hefur sjónum verið beint að því hvernig lögin samrýmist stjórnsýslulögum og farið yfir helstu gjaldskrár sem gilda á sviðinu.  Starfið hefur gengið undir nafninu skriffinnskuverkefnið.  Skýrsla þessi hefur að geyma tillögur starfshópsins til ráðherra. 

Í starfshópnum sátu:

Unnur Gunnarsdóttir, skrifstofustjóri í samgönguráðuneyti, formaður,

Tómas Eiríksson, héraðsdómslögmaður sem jafnframt er starfsmaður hópsins, 

Svanhvít Axelsdóttir, héraðsdómslögmaður, 

Ólafur Sveinsson, hagverkfræðingur.  

Efni það sem farið var yfir var mikið að vöxtum.  Ekki er allt upp talið hér, heldur einungis getið um atriði sem starfshópurinn taldi tilefni til að gera tillögur til samgönguráðherra um úrbætur.  Tillögurnar eru byggðar upp þannig að fyrst er vandamálið greint og því lýst, þá er skilgreint markmið með úrbótum, því næst lögð til aðferð við að ná fram markmiði og í framhaldi af því sett fram skoðun á því hverjir hafa hag af aðgerðum sem lagðar eru til.  Í lok hvers kafla er settur fram rökstuddur listi yfir aðrar ábendingar.  Þar er gjarnan um að ræða atriði sem falla strangt tiltekið ekki undir hlutverk starfshópsins en hann telur að geti gagnast við stjórnun málaflokksins.

Í upphafi starfsins átti hópurinn fundi með stjórnendum þeirra stofnana sem heyra undir ráðuneytið og hafa með framkvæmd laganna og reglnanna að gera.  Þar fékk hann í veganesti upplýsingar um hvar skóinn kreppir að þessu leyti eins og málið horfir við stofnununum.  Í framhaldi af því hófst kerfisbundinn lestur og greining á öllu regluverkinu. Haldnir voru 29 vinnufundir.  Á fundum sínum fór hópurinn ítarlega yfir þau lög og reglugerðir sem tilefni þótti til og ákvað tillögur sínar.  Rétt er að geta þess að einhugur ríkir innan starfshópsins um þær tillögur sem hér eru settar fram.  Eins og verklýsing þessi ber með sér voru ekki tök á því að þessu sinni að kanna viðhorf og sjónarmið hinna fjölmörgu aðila í atvinnulífinu sem eiga hagsmuna að gæta um hvernig lög og reglur á sviði samgönguráðuneytisins eru úr garði gerðar.  

Stofnanirnar sem að verkefninu komu voru:  Vegagerðin, Umferðarstofa, Flugmálastjórn Íslands, Siglingastofnun Íslands og Póst- og fjarskiptastofnun.  Skýrsla starfshópsins er byggð upp þannig að samgöngur á lofti, láði og legi eru teknar í aðskildum köflum.  Þá eru bæði samgöngumannvirkin og umferðin um þau tekin saman.  Þannig er 1. kafli um akstur og öryggi á vegum, 2. kafli um siglingamál, þ.m.t. skip og hafnir, 3. kafli um flugmál, þ.m.t. flugvellir.  

Farið var yfir gildandi lög og reglur á sviði póst- og fjarskiptamála. Póst- og fjarskiptastofnun annast framkvæmd laganna, þ.á.m. markaðseftirlit. Bæði fjarskiptalöggjöfin og póstlög eru frá árunum 2002 og 2003 og því nánast ný.  Þessi löggjöf er öll innleiðing á samevrópskum reglum, sem óhægt er um vik að breyta með tilliti til markmiðs þessarar vinnu. Því sá starfshópurinn ekki tilefni til að gera sérstakar tillögur um breytingar á þeim. Þó telur hópurinn líkur á að nokkrar af þeim reglugerðum sem farið var yfir séu úreltar með tilliti til breyttrar fjarskiptatækni.  Starfshópinn skorti þó faglegar forsendur til mats á því auk þess sem yfirferð á þessum atriðum hefur þegar hafist innan Póst- og fjarskiptastofnunar í samvinnu við ráðuneytið.  Starfshópurinn taldi því ekki ástæðu til að gera sérstakar tillögur í þeim efnum að svo stöddu.

Ferðamál heyra undir samgönguráðuneytið.  Ástæða þess að ekki er kafli um þau í skýrslunni er sú að á sama tíma og hópurinn var að störfum var í ráðuneytinu unnið að nýju frumvarpi um skipan ferðamála sem miðar einmitt að því að einfalda og skýra réttindi og skyldur ferðaskrifstofa og annarra sem veita ferðaþjónustu.  Þá inniheldur frumvarpið áætlun um að veita Ferðamálastofu hlutverk sem stjórnsýslustofnun sem getur tekið ákvarðanir um réttindi og skyldur aðila í ferðaþjónustu.

Starfshópnum þykir rétt að geta þess að þótt í fljótu bragði megi ætla að menn geti sammælst um að minnkun skriffinnsku sé eftirsóknarvert markmið í sjálfu sér má vera að í einstaka tilvikum sýnist sitt hverjum.  Sem dæmi má taka að þegar um atvinnuréttindi er að ræða þykir einstaka starfsstéttum ef til vill mikilvægara að takmarka aðgang að stétt sinni eða í öðrum tilvikum að setja fram kröfur um þörf á tilteknum fjölda starfsmanna til að tryggja sem flestum atvinnu.

Að lokum vill starfshópurinn sérstaklega taka fram að skýrsla þessi er eðli máls samkvæmt hvorki tæmandi talning né endanleg lýsing á því sem betur má fara.  Bæði ráðuneyti, stofnanirnar og aðrir hafa áfram hlutverk við að benda á þarfar úrbætur í regluverkinu. 

1. 
Umferð og vegir

Vegakerfi Íslands og umferðin um það eru það svið skýrslu þessarar sem mest er mótað af séríslenskum lögum. Umferðarlögin eru lagabálkur sem allur almenningur þarf að tileinka sér áður en réttindi fást til að aka bifreið. Vegalög setja fram leikreglurnar fyrir veghaldara. Vegamál hafa allar götur verið á ábyrgð samgönguráðherra en umferðarmálin komu fyrst til kasta hans frá og með 1. janúar 2004. 

Eitt er það svið sem lýtur óvenjulegum reglum varðandi takmörkun á atvinnuréttindum manna. Er hér átt við rétt til aksturs leigubifreiða. Hér á eftir eru gerðar tillögur til úrbóta á því sviði. 

Á meðan á starfi hópsins stóð var í samgönguráðuneytinu unnið að frumvarpi til breytinga á lögum um fólks- og farmflutninga sem gengu í sömu átt og verkefni starfshópsins. Því eru þau lög ekki tilgreind hér að neðan. Þá hefur annar starfshópur með höndum heildarendurskoðun vegalaga.

Tvær ríkisstofnanir fara með hlutverk á þessu sviði, Umferðarstofa sér um skráningu ökutækja og fræðslu ökumanna auk ýmissa annarra stjórnsýsluverkefna. Vegagerðin er framkvæmdastofnun sem sér um framkvæmdir á vegum, brúm og jarðgöngum. Þá sér hún um stjórnsýslu fyrir leigubifreiðaakstur, sérleyfi og eftirlit með að lög um aksturs- og hvíldartíma atvinnubílstjóra séu haldin svo dæmi séu nefnd.  Starfshópurinn hefur velt fyrir sér að nú þegar þessir málaflokkar hafa verið sameinaðir á eina hendi sé lag að láta fara fram sérstaka endurskoðun á verkaskiptingu Umferðarstofu og Vegagerðarinnar.

Tillögur starfshópsins

1
Verkaskipting á milli Umferðarstofu og Vegagerðarinnar

Vandamál
Af núgildandi lögum verður ekki skýrlega ráðið hvað ræður skiptingu verkefna á milli Umferðarstofu og Vegagerðarinnar. Skarast stjórnsýsluverkefni stofnananna að nokkru leyti. 

Markmið
Að koma á skýrri verkaskiptingu á milli Umferðarstofu og Vegagerðarinnar. 

Aðferð
Fyrst þarf að fara yfir þau verkefni sem Umferðarstofa og Vegagerðin hafa með höndum lögum samkvæmt og leggja síðan í framhaldinu til viðeigandi lagabreytingar til að koma á skýrri verkaskiptingu á milli stofnananna. Við ákvörðun verkaskiptingar má telja eðlilegt að miða við að önnur stofnunin fari að meginefni til með stjórnsýslu en hin með framkvæmdir. 

Hverjir hafa 
Almenningur. 

hag af aðgerðum

2
Niðurfelling takmarkana á fjölda leigubifreiða í þéttbýli

Vandamál
Samkvæmt 4. gr. reglugerðar nr. 397/2003 um leigubifreiðar, sbr. heimild í 8. gr. laga nr. 134/2001 um leigubifreiðar, eru í gildi takmarkanir á fjölda atvinnuleyfa í leiguakstri á þéttbýlisstöðum landsins.
 Samkvæmt 6. gr. reglugerðarinnar veitir Vegagerðin, að uppfylltum öllum skilyrðum, atvinnuleyfi á takmörkunarsvæðunum á grundvelli starfsreynslu við akstur leigubifreiðar. 


Framangreint fyrirkomulag hefur leitt af sér flókið regluverk um skráningu aksturstíma, undanþágur frá akstri eigin bifreiðar o.fl. Þá hefur það leitt af sér mikla skriffinnsku. Í því sambandi skal nefnt að Vegagerðin sér um starfsrækslu gagnagrunns sem m.a. geymir upplýsingar um atvinnuleyfi og heimildir til undanþágu frá akstri eigin bifreiðar. 


Ennfremur skal bent á að aðgangur að starfsgreininni á takmörkunarsvæðunum byggist almennt á persónulegum samböndum. Skýrist það af því að atvinnuleyfi eru veitt á grundvelli starfsreynslu. Starfsreynslu afla menn sér með því að leysa leyfishafa af við akstur leigubifreiðar. Er leyfishafa í sjálfsvald sett að ákveða hver skuli leysa hann af, að uppfylltum almennum hæfisskilyrðum. Þannig geta aðeins afleysingabílstjórar, sem leyfishafar velja sjálfir, aflað sér starfsreynslu, sem aftur er grundvöllur atvinnuleyfis á takmörkunarsvæðunum. Verður að telja þetta fyrirkomulag óheppilegt með tilliti til jafnræðissjónarmiða. 

Markmið
Að einfalda stjórnsýsluna, minnka skriffinnsku og tryggja jafnræði með því að opna aðgang að starfsgreininni. 

Aðferð
Endurskoðun á lögum nr. 134/2001 um leigubifreiðar og reglugerð nr. 397/2003 um leigubifreiðar.
 Meðal annars mætti skoða hvort tilefni sé til að gera breytingar á útgáfu atvinnuleyfa og opna fyrir möguleika á útgáfu stöðvaleyfa
 til viðbótar við persónubundin leyfi, sem nú er eingöngu fyrir hendi. 

Hverjir hafa 
Almenningur. 

hag af aðgerðum

3
Samtvinnun skólaaksturs og annars sérleyfisaksturs

Vandamál
Samkvæmt lögum nr. 73/2001 um fólksflutninga, vöruflutninga og efnisflutninga á landi eru veitt sérleyfi til reglubundinna fólksflutninga og er aðgangur annarra til aksturs í atvinnuskyni á sérleyfisleiðinni takmarkaður. Skólaakstur telst til reglubundinna fólksflutninga, sbr. 8. gr. laganna.


Eins og staðan er í dag leikur vafi á um hvort lögin séu nægilega skýr um það hvort heimilt sé að nýta sömu ökutæki til skólaaksturs og til aksturs á sérleið. Hefur í því sambandi verið bent á að hætta sé á því að styrkir vegna sérleyfis séu nýttir til að niðurgreiða aðra starfsemi og skekki þannig samkeppnisstöðu á markaði. 

Markmið
Að auka hagræði og hagkvæmni í sérleyfisakstri. 

Aðferð
Breytingar á lögum nr. 73/2001 um fólksflutninga, vöruflutninga og efnisflutninga á landi og reglugerð nr. 528/2002 um fólksflutninga á landi. Gerðar verði breytingar í þá veru að heimila leyfishafa að samnýta ökutæki sín til hvers kyns sérleyfisaksturs. Í 14. gr. reglugerðar nr. 528/2002 er þegar ákvæði um bókhaldslegan aðskilnað vegna styrktrar starfsemi til að tryggja virka samkeppni. 

Hverjir hafa 
Almenningur. 

hag af aðgerðum

4
Einföldun umferðarlaga

Vandamál
Umferðarlög nr. 50/1987, með síðari breytingum, eru víðfeðm, ítarleg og ekki nægilega aðgengileg borgurunum og bera þess merki að þeim hafi verið breytt mjög oft. 

Markmið
Að gera lögin einfaldari og aðgengilegri.  

Aðferð
Heildarendurskoðun á umferðarlögum nr. 50/1987. Lögin verði gerð skýrari og aðgengilegri. Í því skyni mætti e.t.v. skipta lögunum upp. 

Hverjir hafa 
Almenningur. 

hag af aðgerðum

5
Lægri stjórnvöld veiti starfsleyfi

Vandamál
Samkvæmt 1. mgr. 3. gr. laga nr. 64/2000 um bílaleigur, sbr. einnig reglugerð nr. 398/2000 um bílaleigur, veitir samgönguráðuneytið starfsleyfi til reksturs bílaleigu að fenginni umsögn lögreglustjóra í því umdæmi sem bílaleiga mun hafa fasta starfsstöð. 


Samkvæmt 22. gr. reglugerðar nr. 572/1995 um prófun á ökuritum veitir „dómsmálaráðherra“
 starfsleyfi til reksturs prófunarverkstæðis til að annast prófanir á ökuritum.

Nefnd ákvæði gera ráð fyrir því að æðra stjórnvald veiti starfsleyfi. Slík skipan útilokar að aðili geti fengið ákvörðun, t.d. um synjun starfsleyfis, endurskoðaða hjá öðru stjórnvaldi en því sem ákvörðunina tók. 

Markmið
Að auka réttaröryggi borgaranna. 

Aðferð
Breytingar á 1. mgr. 3. gr. laga nr. 64/2000 um bílaleigur og reglugerð nr. 398/2000 um bílaleigur og 22. gr. reglugerðar nr. 572/1995 um prófun á ökuritum. Gerðar verði breytingar í þá veru að færa veitingu starfsleyfis til lögreglustjóra annars vegar og Umferðarstofu hins vegar. Ákvarðanir þeirra væru svo kæranlegar til samgönguráðuneytisins, sbr. 1. mgr. 26. gr. stjórnsýslulaga nr. 37/1993.

Hverjir hafa 
Umsækjendur um starfsleyfi.  

hag af aðgerðum

6
Einföldun kæruleiða

Vandamál
Í 26. gr. reglugerðar nr. 572/1995 um prófun á ökuritum segir að sá sem ekki vilji una niðurstöðu prófunarverkstæðis geti, að undangenginni umfjöllun yfirstjórnar prófunarverkstæðisins og Vegagerðarinnar í samræmi við ákvæði í gæðakerfi prófunarstofunnar, skotið úrskurði þess til „dómsmálaráðuneytisins“.

Í 32. gr. reglugerðar nr. 378/1998 um skoðun ökutækja segir að sá sem ekki vilji una niðurstöðu skoðunar ökutækis í skoðunarstofu geti, að undangenginni umfjöllun yfirstjórnar skoðunarstofunnar, skotið úrskurði hennar til „dómsmálaráðuneytisins“.
 Á sama hátt geti sá sem ekki vilji una niðurstöðu endurskoðunar á endurskoðunarvekstæði, að lokinni umfjöllun yfirstjórnar verkstæðisins, skotið úrskurði þess til „dómsmálaráðuneytisins“.

Telja verður framangreindar kæruleiðir óþarflega flóknar og óskilvirkar.  

Markmið
Að einfalda stjórnsýsluna og gera hana skilvirka. 

Aðferð
Breytingar á 26. gr. reglugerðar nr. 572/1995 um prófun á ökuritum og 32. gr. reglugerðar nr. 378/1998 um skoðun ökutækja í þá veru að mæla fyrir um beina kæruheimild til samgönguráðuneytisins, sbr. meginreglu 1. mgr. 26. gr. stjórnsýslulaga nr. 37/1993. 

Hverjir hafa 
Almenningur. 

hag af aðgerðum

7
Uppfærsla reglugerða á sviði umferðarmála

Vandamál
Frá 1. janúar 2004 hafa umferðarmálefni lotið yfirstjórn samgönguráðherra, en fram til þess tíma hafði málaflokkurinn heyrt undir dómsmálaráðherra. Þessar breytingar höfðu meðal annars í för með sér að ákvarðanir sem teknar eru á sviði umferðarmála sæta nú almennt kæru til samgönguráðherra í stað dómsmálaráðherra áður. Á hinn bóginn hafa ekki allar reglugerðar á sviði umferðarmála verið uppfærðar í samræmi við þetta og vísa enn um kæruheimild til dómsmálaráðherra. Getur þetta leitt til misskilnings borgaranna og óþarfa skriffinnsku, þótt vart sé hætta á réttarspjöllum vegna ákvæðis 2. mgr. 7. gr. stjórnsýslulaga nr. 37/1993, sem kveður á um framsendingu erinda á réttan stað. 

Markmið
Að tryggja að stjórnsýslan sé gagnsæ og skilvirk.

Aðferð
Uppfærsla á reglugerðum á sviði umferðarmála í þá veru að vísa til samgönguráðherra í stað dómsmálaráðherra, eftir því sem við á. 

Hverjir hafa 
Almenningur. 

hag af aðgerðum

Aðrar ábendingar starfshópsins

a) 
Vinnuvélar og ökutæki.  

Upplýst er að skilin á milli vinnuvéla og ökutækja séu ekki alltaf skýr. Skiptir sú aðgreining talsverðu máli að gildandi lögum. Í því sambandi má nefna að ökutæki er skylt að tryggja en vinnuvélar ekki, jafnvel þótt einhverjar vinnuvélar séu úti á vegum. Þá er skráning Vinnueftirlits ríkisins á farandvinnuvélum og vinnuvélum samkvæmt reglum nr. 388/1989 ekki rafræn og engar tengingar við réttindaskráningar sýslumanna. Af þeim sökum er skráning réttinda í vinnuvélum ótryggari en í ökutækjum.   

Að teknu tilliti til framangreindra atriða er lagt til að óskað verði eftir viðræðum við félagsmálaráðuneytið og Vinnueftirlit ríkisins um málið. Verði þá kannað hvort ástæða og vilji sé til að láta sambærilegar reglur gilda um vinnuvélar og ökutæki. 

b)
Úrskurðarvald samkvæmt 2. mgr. 40. gr. vegalaga nr. 45/1994. 
Í 1. mgr. 40. gr. laganna segir: „Nú liggur vegur, stígur eða götutroðningur yfir land manns og telst eigi til neins vegflokks og er landeiganda þá heimilt að gera girðingu yfir þann veg með hliði á veginum en eigi má hann læsa hliðinu né með öðru móti hindra umferð um þann veg nema sveitarstjórn leyfi.“ Samkvæmt 2. mgr. greinarinnar má leggja ákvörðun sveitarstjórnar undir úrskurð vegamálastjóra. Ekki verður séð að framangreind kæruleið sé eðlileg, meðal annars að teknu tilliti til stöðu umræddra stjórnvalda og stjórnunarheimilda. Taka ætti til skoðunar hvort ekki væri rétt að færa úrskurðarvald samkvæmt nefndu ákvæði frá vegamálastjóra til samgönguráðherra. 

2.
Siglingamál

Á sviði siglinga og hafnamála er um að ræða leikreglur fyrir einn elsta og helsta atvinnuveg þjóðarinnar sem hefur jafnframt því að leggja mikilsverðan grunn að auðlegð þjóðarinnar tekið sinn toll af henni. Því eru mönnum öryggismál afar hugleikin á þessu sviði. Á síðustu 10 árum hefur Ísland tekið upp ógrynni af samevrópskum öryggisreglum um gerð og búnað skipa en hefur mun lengur tekið virkan þátt í öðru alþjóðlegu samstarfi sem hefur sett mark sitt á lög og reglur sem um sviðið gilda. Þá höfum við jafnframt sett margar sérreglur sem eykur enn á umfang regluverksins.

Þegar haft er í huga hlutverk starfshópsins um minnkun skriffinnskunnar er af mörgu að taka á siglingasviðinu. Sett eru ítarleg lög um mönnun skipa að því er virðist án mats um raunverulega þörf miðað við útbúnað þeirra. Settar eru reglur um menntunar- og hæfiskröfur skipverja en víðtækt undanþágukerfi jafnframt sett upp sem virðist leiða til þess að mikið sé um að menn afli sér ekki tilskilinna réttinda. Hópurinn telur að meiri festa kæmist á útgáfu atvinnuskírteina og lögskráningu ef þær færast á eina hendi og settur verði upp miðlægur gagnagrunnur þar sem upplýsingum um þessi atriði er haldið til haga og gerð aðgengileg fyrir þá sem á þurfa að halda. Þá ber nokkuð á að ekki sé fullt samræmi á milli skipaskrár og þinglýsingabóka og settar fram tillögur til úrbóta. 

Siglingastofnun Íslands fer með framkvæmd þessara mála. Þó hefur skipaskoðun nýlega verið færð til einkaaðila undir eftirliti Siglingastofnunar.  

Tillögur starfshópsins
1
Miðlæg útgáfa atvinnuskírteina

Vandamál
Samkvæmt 13. gr. laga nr. 112/1984 um atvinnuréttindi skipstjórnarmanna á íslenskum skipum gefa sýslumenn út atvinnuskírteini samkvæmt lögunum. Siglingastofnun gefur á hinn bóginn út atvinnuskírteini samkvæmt STCW-alþjóðasamþykktinni. 

Samkvæmt 9. gr. laga nr. 113/1984 um atvinnuréttindi vélfræðinga, vélstjóra og vélavarða á íslenskum skipum gefa tollstjórinn í Reykjavík og sýslumenn úti á landi út atvinnuskírteini samkvæmt lögunum. Siglingastofnun gefur á hinn bóginn út atvinnuskírteini samkvæmt STCW-alþjóðasamþykktinni. 

Samkvæmt 4. gr. laga nr. 76/2001 um áhafnir íslenskra farþegaskipa og flutningaskipa gefa sýslumenn úti á landi og tollstjórinn í Reykjavík út íslensk atvinnuskírteini að fenginni staðfestingu frá Siglingastofnun um réttindi umsækjenda um atvinnuskírteini. Siglingastofnun gefur á hinn bóginn út alþjóðleg skírteini. 

Markmið
Að einfalda stjórnsýslu og minnka skriffinnsku með því að færa útgáfu allra atvinnuskírteina á einn stað.
 

Aðferð
Breytingar á 13. gr. laga nr. 112/1984 um atvinnuréttindi skipstjórnarmanna á íslenskum skipum, 9. gr. laga nr. 113/1984 um atvinnuréttindi vélfræðinga, vélstjóra og vélavarða á íslenskum skipum og 4. gr. laga nr. 76/2001 um áhafnir íslenskra farþegaskipa og flutningaskipa. Þá er lagt til að settur verði upp gagnagrunnur samfara þessum breytingum, sjá nánar lið 3.

Hverjir hafa 
Skipverjar. 

hag af aðgerðum

2
Miðlægar og rafrænar lögskráningar

Vandamál
Upplýst er að ekki sé fullt samræmi á milli einstakra lögskráningarstjóra (sýslumanna) við framkvæmd laga nr. 43/1987 um lögskráningu sjómanna. Skýrist það meðal annars af því að lögskráningarreglurnar eru tiltölulega flóknar. Þá hefur verið nefnt að mannabreytingar hjá sýslumönnum séu nokkuð tíðar og af þeim sökum haldist þekking á lögskráningarreglum ekki við.


Ennfremur gera lög nr. 43/1987 um lögskráningu sjómanna ráð fyrir því að lögskráningar fari fram með skriflegum hætti. 

Markmið
Að stuðla að samræmi í stjórnsýsluframkvæmd, að gera rafræna lögskráningu mögulega og einfalda með því stjórnsýslu og minnka skriffinnsku. 

Aðferð
Heildarendurskoðun á lögum nr. 43/1987 um lögskráningu sjómanna og reglugerð nr. 880/2001 um lögskráningu sjómanna.
 Lagt er til að lögskráningar verði færðar á eina hendi.
 Þá verði skráningaraðilum gert kleift að lögskrá með rafrænum hætti.
 Loks er lagt til að samfara þessum breytingum verði settur upp gagnagrunnur, sjá nánar lið 3. 

Hverjir hafa 
Skráningaraðilar og skipverjar. 

hag af aðgerðum

3
Gagnagrunnur um lögskráningar og atvinnuréttindi - „Sjónet“ 

Vandamál
Vísast til þess sem áður er rakið er í liðum 1 og 2 hér að framan. Þó má geta þess að þegar er í notkun Lögskráningarkerfi sjómanna sem að hluta gegnir þessu hlutverki.

Markmið
Að auka þjónustu, minnka skriffinnsku, einfalda stjórnsýsluna og gera hana gagnsærri. Einnig að samhæfa löggjöf og framkvæmd.

Aðferð
Að kanna hagkvæmni þess að setja upp gagnagrunn, „Sjónet“, þar sem haldið er utan um lögskráningar og atvinnuréttindi skipverja.

Hverjir hafa 
Skráningaraðilar, skipverjar og stjórnvöld. 

hag af aðgerðum

4
Fjöldi skipstjórnarmanna, vélfræðinga, vélstjóra og vélavarða á íslenskum skipum

Vandamál
Í II. kafla laga nr. 112/1984 um atvinnuréttindi skipstjórnarmanna á íslenskum skipum er lágmarksfjöldi skipstjórnarmanna lögbundinn. Hins vegar er gert ráð fyrir því í VII. kafla laganna að svonefnd mönnunarnefnd geti ákveðið frávik frá ákvæðum laganna um fjölda skipstjórnarmanna. 


Í II. kafla laga nr. 113/1984 um atvinnuréttindi vélfræðinga, vélstjóra og vélavarða á íslenskum skipum er lágmarksfjöldi vélstjóra, vélavarða o.fl. lögbundinn. Hins vegar er gert ráð fyrir því í V. kafla laganna að mönnunarnefndin geti ákveðið frávik frá ákvæðum laganna um fjölda vélavarða og vélstjóra. 


Framkvæmdin hefur verið sú að á hverju ári er mikill fjöldi frávika veittur frá lögunum með tilheyrandi skriffinnsku og flókinni stjórnsýslu. Gefur það sterkar vísbendingar um að ákvæði nefndra laga um lágmarksfjölda séu ekki raunhæf. 

Markmið
Að koma á eðlilegu jafnvægi á milli löggjafar og framkvæmdar þar sem lögð er áhersla á öryggi. Með því verður réttaröryggi treyst, skriffinnska minnkuð og stjórnsýslan gerð einfaldari og gagnsærri. 

Aðferð
Lögum nr. 112/1984 um atvinnuréttindi skipstjórnarmanna á íslenskum skipum og lögum nr. 113/1984 um atvinnuréttindi vélfræðinga, vélstjóra og vélavarða á íslenskum skipum verði breytt þannig að lágmarksfjöldi skipverja verði ekki lögbundinn. Þess í stað verði Siglingastofnun falið að ákveða mönnun hvers skips þannig að öryggi sé tryggt.
 Ákvarðanir Siglingastofnunar væru svo kæranlegar til samgönguráðherra, sbr. 1. mgr. 26. gr. stjórnsýslulaga. Breytingar í þessa veru myndu þýða að mönnunarnefndin væri óþörf. Bæri þá að fella niður þau ákvæði laganna sem fjalla um mönnunarnefndina og leggja hana niður.  

Hverjir hafa 
Almenningur. 

hag af aðgerðum

5
Kröfur til menntunar skipverja

Vandamál
Í II. kafla laga nr. 112/1984 um atvinnuréttindi skipstjórnarmanna á íslenskum skipum eru lögbundnar kröfur til menntunar skipstjórnarmanna. Hins vegar er gert ráð fyrir því í VII. kafla laganna að svonefnd undanþágunefnd geti veitt undanþágur frá ákvæðum laganna um menntun skipstjórnarmanna. 


Í II. kafla laga nr. 113/1984 um atvinnuréttindi vélfræðinga, vélstjóra og vélavarða á íslenskum skipum er lögbundnar kröfur til menntunar vélstjóra, vélavarða o.fl. Hins vegar er gert ráð fyrir því í V. kafla laganna að undanþágunefndin geti veitt undanþágur frá ákvæðum laganna um menntun vélstjóra, vélavarða o.fl. 

Framkvæmdin hefur verið sú að á hverju ári er mikill fjöldi undanþága veittur frá lögunum með tilheyrandi skriffinnsku og flókinni stjórnsýslu. Gefur það sterkar vísbendingar um að annaðhvort séu menntunarkröfur umfram raunverulegar þarfir eða slakað sé um of á þeim kröfum sem gera má. 

Markmið
Að koma á eðlilegu jafnvægi á milli löggjafar og framkvæmdar þar sem lögð er áhersla á öryggi. Með því verður réttaröryggi treyst, skriffinnska minnkuð og stjórnsýslan gerð einfaldari og gagnsærri.

Aðferð
Endurskoðun á lögum nr. 112/1984 um atvinnuréttindi skipstjórnarmanna á íslenskum skipum og lög nr. 113/1984 um atvinnuréttindi vélfræðinga, vélstjóra og vélavarða á íslenskum skipum með það að markmiði að útrýma undanþágum frá menntunarkröfum. Gera skal hæfilegar menntunarkröfur en lögð skal áhersla á að öryggi sé ætíð tryggt. Breytingar í þessu veru myndu þýða að undanþágunefndin væri óþörf. Bæri þá að fella niður þau ákvæði laganna sem fjalla um undanþágunefndina og leggja hana niður.  

Hverjir hafa 
Almenningur. 

hag af aðgerðum

6
Flokkar atvinnuréttinda vélstjóra o.fl.

Vandamál
Í 3. gr. laga nr. 113/1984 um atvinnuréttindi vélfræðinga, vélstjóra og vélavarða á íslenskum skipum er atvinnuréttindum vélstjóra o.fl. skipt í fjölda flokka. Er að nokkru leyti um séríslenskar reglur að ræða sem hafa að geyma mun fleiri flokka en mælt er fyrir um í alþjóðlegum reglum. 

Markmið
Að minnka skriffinnsku, einfalda stjórnsýsluna og gera hana gagnsærri með því að samræma lagaákvæðin alþjóðlegum reglum. 

Aðferð
Endurskoðun á lögum nr. 113/1984 með hliðsjón af alþjóðlegum reglum með það að markmiði að fækka flokkum vélstjóra o.fl. og einfalda flokkunina.

Hverjir hafa 
Almenningur. 

hag af aðgerðum

7
Niðurlagning málskotsnefnda

Vandamál
Í 13. gr. laga nr. 76/2001 um áhafnir íslenskra farþegaskipa og flutningaskipa er mælt fyrir um úrskurðarnefnd siglingamála, sem úrskurðar um ákvarðanir Siglingastofnunar samkvæmt lögunum. 


Í 24. og 25. gr. laga nr. 47/2003 um eftirlit með skipum er mælt fyrir um svonefnda farbannsnefnd, sem skal úrskurða um gildi farbanna sem lögð eru á samkvæmt lögunum. 

Upplýst er að umræddar nefndir hafa fengið fá ef nokkur mál til úrlausnar og þær eru því í reynd óþarfar.

Markmið
Að einfalda stjórnsýsluna og gera hana skilvirkari og gagnsærri með niðurlagningu málskotsnefnda.

Aðferð
Breytingar á 13. gr. laga nr. 76/2001 um áhafnir íslenskra farþegaskipa og flutningaskipa og 24. og 25. gr. laga nr. 47/2003 um eftirlit með skipum.
 

Hverjir hafa 
Almenningur. 

hag af aðgerðum

8
Skoðun skipa

Vandamál
Með heimild í 10. gr. laga nr. 47/2003 hefur Siglingastofnun gefið út starfsleyfi til skoðunarstofa á grundvelli reglugerðar nr. 94/2004 um starfshætti faggiltra skoðunarstofa skipa og búnaðar. Hins vegar virðist sem framkvæmd skipaskoðunar hafi ekki gengið sem skyldi, meðal annars vegna óljósrar verkaskiptingar á milli Siglingastofnunar annars vegar og skoðunarstofa hins vegar. Af þeim sökum hefur skipaskoðun verið óþarflega flókin og ekki nægilega skilvirk.
 

Markmið
Að greina með skýrum hætti á milli verkefna Siglingastofnunar og skoðunarstofa og gera skipaskoðun einfalda og skilvirka. 

Aðferð
Lög nr. 47/2003 um eftirlit með skipum verði endurskoðuð með það fyrir augum að greina með skýrum hætti á milli hlutverks og heimilda Siglingastofnunar annars vegar og skoðunarstofa hins vegar í tengslum við skoðun skipa.
 Ennfremur verði gerðar ákveðnar breytingar á reglugerð nr. 1017/2003 um skoðanir á skipum og búnaði þeirra og reglugerð nr. 94/2004 um starfshætti faggiltra skoðunarstofa skipa og búnaðar.
 Áhugavert væri að halda fund með hagsmunaaðilum þar sem þeir gætu gert grein fyrir sjónarmiðum sínum, miðlað af reynslu sinni af núverandi kerfi og tekið afstöðu til þeirra tillagna sem hér hafa verið settar fram.

Hverjir hafa 
Eigendur skipa. 

hag af aðgerðum

9
Leyfi til farþegaflutninga í atvinnuskyni
Vandamál
Í 5. mgr. 1. gr. laga nr. 47/2003 um eftirlit með skipum segir að farþegaflutningar í atvinnuskyni, þ.m.t. skoðunar- og veiðiferðir ferðamanna, með skipum sem lögin gilda um séu háðir leyfi Siglingastofnunar Íslands. Skuli slíkt leyfi gefið út þegar leitt er í ljós að fullnægt sé ákvæðum laganna og reglugerða settra samkvæmt þeim, svo og ákvæðum annarra laga og reglugerða sem gildi um skip í farþegaflutningum. Sé ráðherra heimilt að setja reglugerð um útgáfu og skilyrði leyfis samkvæmt málsgreininni, svo og um gjald fyrir útgáfu leyfisins. 


Af orðalagi ákvæðisins verður ekki ráðið að þörf sé á sérstöku leyfi til farþegaflutninga í atvinnuskyni, enda áskilur ákvæðið einfaldlega að öllum lagakröfum sé fullnægt, svo sem gildir um önnur skip. 

Markmið
Að einfalda stjórnsýslu og minnka skriffinnsku. 

Aðferð
Niðurfelling á 5. mgr. 1. gr. laga nr. 47/2003 um eftirlit með skipum, nema talin sé þörf á að gera ríkari kröfur til farþegaflutninga í atvinnuskyni.
 Þarf þá að endurskoða ákvæðið og finna því betri stað í lögum í samræmi við efni þess, en það er nú í I. kafla laganna, sem fjallar um gildissvið og orðskýringar. 

Hverjir hafa
Eigendur skipa. 
hag af aðgerðum


10
Heildarendurskoðun á lögum nr. 115/1985 um skráningu skipa, með síðari breytingum

Vandamál
Við skoðun á lögum nr. 115/1985 um skráningu skipa, með síðari breytingum, kom í ljós að lögin voru um margt óskýr auk þess að vera óþarflega flókin, ruglingsleg og gamaldags. 

Markmið
Að gera reglur um skráningu skipa einfaldar, skýrar og gagnsæjar. 

Aðferð
Heildarendurskoðun á lögum nr. 115/1985 um skráningu skipa, með síðari breytingum.

Hverjir hafa
Almenningur. 
hag af aðgerðum

11
Samræmi á milli skipaskrár og þinglýsingarbókar

Vandamál
Miðað við núgildandi lög er hætta á ósamræmi á milli skipaskrár, sem Siglingastofnun heldur um, og þinglýsingarbókar, sem sýslumenn halda um. Getur slíkt valdið réttaróvissu og jafnvel leitt til tjóns fyrir aðila.
Markmið
Að girða fyrir hættu á ósamræmi á milli skipaskrár og þinglýsingarbókar. 

Aðferð
Breytingar á lögum nr. 115/1985 um skráningu skipa og þinglýsingalögum nr. 39/1978. Lagt er til að lagabreytingarnar heimili gagnvirkt upplýsingastreymi á milli þessara tveggja skráa. Mætti þá e.t.v. koma upp sameiginlegum gagnagrunni, sem hefði að geyma þær upplýsingar sem nú er að finna í skipaskrá og þinglýsingarbók. Hvor skráningaraðili hefði síðan aðgang að þeim upplýsingum sem hann hefði þörf fyrir.

Hverjir hafa 
Rétthafar yfir skipum.

hag af aðgerðum

12
Breytingar á skráðu afli skipsvélar

Vandamál
Samkvæmt reglugerð nr. 610/2003 um eftirlit og skráningu á afli aðalvéla íslenskra skipa skal aflið mælt samkvæmt ISO staðli 3046. Er þar einnig mælt fyrir um þær aðferðir sem beita skal við breytingar á afli vélar og skráningu þess. Ýmis réttaráhrif fylgja skráðu afli, s.s. um hvernig skip skuli mönnuð. 

ISO staðall 3046 varð til upp úr 1990 en fram til þess tíma höfðu ýmsir aðrir staðlar verið notaðir í Evrópu. Eftir gildistöku reglugerðarinnar hefur verið vandkvæðum bundið fyrir eigendur skipa sem skráð voru fyrir þann tíma að fá afli skipsvéla sinna breytt. 

Markmið

Að tryggja jafnræði á milli eigenda skipa.

Aðferð
Endurskoðun á reglugerð nr. 610/2003 um eftirlit og skráningu á afli aðalvéla íslenskra skipa. Lagðar eru til breytingar í þá veru að réttaráhrif miðist við raunverulegt vélarafl eftir breytingu á afli vélar, mælt með samræmdum aðferðum, óháð því eftir hvaða staðli vél var mæld í upphafi.

Hverjir hafa 

Eigendur skipa.

hag af aðgerðum
Aðrar ábendingar starfshópsins

a)
Siglingalög nr. 34/1985. 

Í V. kafla laganna, sem fjallar um flutninga á farþegum og farangri, er ekki að finna ákvæði sem skyldar farsala til að halda lista yfir farþega á skipi, ólíkt því sem t.d. gildir um farþegaflug. Lagt er til að skoðað verði hvort ekki sé rétt að leggja slíkar skyldur á farsala, einkum með tilliti til öryggis farþega. 

b)
Sjómannalög nr. 35/1985. 

Í 5.-7. mgr. 6. gr. laganna er að finna ákvæði um sjóferðabók. Eðlilegt er að kanna möguleika á því að gera sjóferðabók rafræna í samræmi við tillögu í lið 3 hér að framan um gagnagrunn um lögskráningar og atvinnuréttindi – „Sjónet“.

Í 7. gr. laganna er mælt fyrir um skyldu samgönguráðuneytisins að útbúa og kosta hentuga útgáfu af sjómannalögum. Lagt er til að ákvæðið verði fellt niður þar sem sérprentanir á lögum er úreltar, meðal annars vegna greiðs aðgangs almennings að Netinu.

Í 72. gr. laganna er mælt fyrir um heimild samgönguráðherra til að koma á föstum gerðardómi sem dæmi um ágreining út af reikningsgerð útgerðarmanns eða skipstjóra eða um ágreining sem rís af starfi skipverja ef báðir málsaðilar óska þess. Lagt er til að þessi heimild samgönguráðherra verði felld úr gildi en aðilum verði sjálfum heimilt að semja um gerðardóm sín á milli. 

c)
Hafnalög nr. 61/2003.

Í 27. gr. laganna er notendum hafna heimilað að skjóta ákvörðunum hafnarstjórna samkvæmt lögunum og reglugerðum settum samkvæmt þeim, öðrum en gjaldskrárákvörðunum, til Siglingastofnunar. Þá má skjóta ákvörðunum Siglingastofnunar samkvæmt lögunum og reglugerðum settum samkvæmt þeim til samgönguráðherra. Við endurskoðun laganna væri rétt að athuga hvort sú kæruleið sem mælt er fyrir um í lögunum sé rétt eða hvort hún ætti frekar að liggja um sveitarstjórnarstigið. Þá þyrfti að taka til skoðunar hvort ekki ætti að mæla fyrir um beina kæruheimild til samgönguráðherra án viðkomu hjá Siglingastofnun.  

d)
Lög nr. 28/1997 um sjóvarnir. 

Í 2. mgr. 7. gr. laganna segir að landeigendur og sveitarfélög, sem hag hafa af varnaraðgerðum á landi sínu, greiði minnst 1/8 hluta og skiptist kostnaður á milli landeigenda að tiltölu við stærð þess lands og strandlengju sem verja á. Siglingastofnun skal gera tillögur um skiptingu kostnaðar og leggja fram til afgreiðslu hlutaðeigandi sveitarstjórna. Verði ekki samkomulag um skiptingu kostnaðar sker hafnarráð úr. Ekki er heimilt að hefja framkvæmdir fyrr en þessi skipting liggur fyrir. Rétt er að skoða hvort þörf sé á að breyta nefndu ákvæði, meðal annars í ljósi þess að í hafnarráði sitja sveitarstjórnarmenn. 

3. 
Flugmál

Lög og reglur á sviði flugmála eru mikil að vöxtum en loftferðalögin eru meginlagabálkurinn sem um flugmál gilda hér á landi. Gefnar eru út nákvæmar handbækur um allt sem lýtur að störfum við flug, hvort sem er stjórnun flugvélar, þ.m.t. hæfni og heilsa flugmanna, flugumferðarstjórn, viðhald flugvéla, flugvelli o.s.frv. Reglur þessar eru alþjóðlegar og farið er nákvæmlega eftir þeim, m.ö.o. er lítið um undanþágur. Óneitanlega fylgir mikil skriffinnska reglum þessum en viðleitnin til einföldunar fer ekki fram hjá íslenskum stjórnvöldum nema með þátttöku í alþjóðlegu mótunarstarfi. Því hefur starfshópurinn farið varlega í að benda á hvað betur mætti fara á þessum sviðum. 

Hér á eftir eru settar fram tillögur sem lúta að samræmi á milli þinglýsingar og loftafararskráa, yfirferð yfir gjaldskrár leiddu til sérstakra tillagna og bent er á fáein atriði varðandi réttindi til að reka flugvelli. 

Flugmálastjórn Íslands annast framkvæmd loftferðalaga og annarra laga og reglugerða sem um flug gilda.  Frá því í mars 2005 liggur fyrir skýrsla starfshóps sem hefur gert tillögur um framtíðarskipan flugmála hér á landi.  Ákveðið hefur verið að fara að einni tillögu hópsins um að verkefnum núverandi Flugmálastjórnar verði skipt upp í framkvæmdir og þjónustu annars vegar og stjórnsýslu hins vegar. Sú afstaða er í samræmi við forsendur þessa starfshóps.  Þó má minna á að sérstök stofnun Flugmálastjórn á Keflavíkurflugvelli undir yfirstjórn utanríkisráðuneytisins fer með ýmsa stjórnun flugmála á Keflavíkurflugvelli, einkum rekstur flugvallarins og að hluta flugumferðarþjónustu. Þar sem sérreglur fyrir Flugmálastjórn á Keflavíkurflugvelli lúta ekki boðvaldi samgönguráðherra var ekki farið yfir þær í þessari vinnu. 

Tillögur starfshópsins 
1
Samræmi á milli loftfaraskrár og réttindaskrár

Vandamál
Miðað við núgildandi lög er hætta á ósamræmi á milli loftfaraskrár, sem Flugmálastjórn heldur um, og réttindaskrár, sem sýslumaðurinn í Reykjavík heldur um. Getur slíkt valdið réttaróvissu og jafnvel leitt til tjóns fyrir aðila.
Markmið
Að girða fyrir hættu á ósamræmi á milli loftfaraskrár og réttindaskrár. 

Aðferð
Breytingar á lögum nr. 60/1998 um loftför og lögum nr. 21/1966 um skrásetningu réttinda í loftförum. Lagt er til að lagabreytingarnar heimili gagnvirkt upplýsingastreymi á milli þessara tveggja skráa. Mætti þá e.t.v. koma upp sameiginlegum gagnagrunni, sem hefði að geyma þær upplýsingar sem nú er að finna í loftfaraskrá og réttindaskrá. Hvor skráningaraðili hefði síðan aðgang að þeim upplýsingum sem hann hefði þörf fyrir.

Hverjir hafa 
Rétthafar yfir loftförum. 

hag af aðgerðum

2
Skráning réttinda í loftförum

Vandamál
Lög nr. 21/1966 um skráningu réttinda í loftförum eru gömul sérlög með úreltu orðalagi auk þess að vera óþarflega flókin. 

Markmið
Að nútímavæða reglur um skráningu réttinda í loftförum og aðlaga þær að þeim reglum sem gilda um skráningu réttinda yfir öðrum verðmætum. Verða reglurnar þá einfaldari og gagnsærri. 

Aðferð
Niðurfelling laga nr. 21/1966 um skráningu réttinda í loftförum og breytingar á þinglýsingalögum nr. 39/1978. Ef talið er nauðsynlegt að láta tilteknar sérreglur gilda um loftför, mætti taka þær upp í sérstökum kafla í þinglýsingalögum en vísa að öðru leyti til almennra reglna laganna, sjá hér til hliðsjónar IV.-VII. kafla þinglýsingalaga.

Hverjir hafa 
Almenningur. 

hag af aðgerðum

3
Aðgreining skatta og þjónustugjalda í gjaldskrá
Vandamál
Í gjaldskrá nr. 535/2000 fyrir þjónustu flugöryggissviðs Flugmálastjórnar er ekki gerður skýr greinarmunur á sköttum, þar sem fjárhæðin er lögákveðin, og þjónustugjöldum, þar sem fjárhæðin er ákvörðuð í samræmi við kostnað Flugmálastjórnar af veitingu þjónustu. Þessi óljósi skilsmunur í gjaldtökunni getur verið til baga, enda gilda ólíkar reglur um skatta og þjónustugjöld, eins og hér hefur verið nefnt. 

Markmið
Að gera skýran greinarmun á sköttum og þjónustugjöldum í gjaldskránni. 

Aðferð
Endurskoðun á gjaldskrá nr. 535/2000 fyrir þjónustu flugöryggissviðs Flugmálastjórnar.
 

Hverjir hafa 
Viðskiptavinir. 

hag af aðgerðum

4
Lögmæti gjaldskrár

Vandamál
Í 4. mgr. 10. gr. laga nr. 60/1998 um loftferðir er skýlaust ákvæði um skyldu til greiðslu eftirlitsgjalda loftfara. Eru greinar 2.7 og 1. mgr. greinar 2.8 í gjaldskrá nr. 535/2000 fyrir þjónustu flugöryggissviðs Flugmálastjórnar efnislega samhljóða umræddu lagaákvæði. Í 2. kafla gjaldskrárinnar er hins vegar að finna ákvæði sem ekki eiga sér lagastoð, sbr. greinar 2.3, 2.4, 2.6 og 2. mgr. greinar 2.8. Þótt ákvæðin séu í sjálfu sér eðlileg breytir það því ekki að þau verða að eiga sér stoð í lögum. Ennfremur skal bent á að grein 2.5 í gjaldskránni er ekki í fullu samræmi við 5. mgr. 10. gr. laganna. 


Í 2. mgr. 81. gr. loftferðalaga er skýlaust ákvæði um skyldu til greiðslu eftirlitsgjalda flugrekenda. Eru ákvæði 3. kafla gjaldskrárinnar að mestu leyti í samræmi við umrætt lagaákvæði. Hins vegar á grein 3.4 sér ekki stoð í lögum. 

Markmið
Að tryggja að ákvæði gjaldskrárinnar séu í samræmi við lög. 

Aðferð
Breytingar á 10. gr. og 2. mgr. 81. gr. laga nr. 60/1998 um loftferðir.

Hverjir hafa 
Almenningur. 

hag af aðgerðum

5
Gjaldtaka, dagsektir og févíti

Vandamál
Ekki verður séð að þjónustugjöld á sviði Flugmálastjórnar séu í öllum tilvikum ákvörðuð í samræmi við kostnað Flugmálastjórnar af veitingu þjónustu samkvæmt reglum um rökstuddan grundvöll gjaldtöku. Þá er ákvæði 136. gr. laga nr. 60/1998 um loftferðir, sem fjallar um dagsektir og févíti, óþarflega flókið. 

Markmið
Útreikningur þjónustugjalda verði gagnsærri og í samræmi við lög. Þá verði ákvæði um dagsektir og févíti einfaldari. 

Aðferð
Heildarendurskoðun á laga- og reglugerðarákvæðum á sviði Flugmálastjórnar sem varða gjaldtöku, dagsektir og févíti.

Hverjir hafa 
Almenningur. 

hag af aðgerðum

6
Málsmeðferð við afgreiðslu umsókna um rekstrarleyfi flugvallar, flugvallarskírteini og skráningu

Vandamál
Í 11. gr. reglugerðar nr. 347/2004 um flugvelli segir að ef Flugmálastjórn telji að ófullnægjandi upplýsingar séu í umsókn um rekstrarleyfi flugvallar, flugvallarskírteini eða umsókn um skráningu skuli vísa henni frá skriflega og gera grein fyrir þeim þáttum sem vanreifaðir eru. Er þessi málsmeðferð ekki í fullu samræmi við stjórnsýslulög nr. 37/1993 og vandaða stjórnsýsluhætti. 
Markmið
Að tryggja að málsmeðferð við afgreiðslu umsókna sé í samræmi við stjórnsýslulög og vandaða stjórnsýsluhætti.

Aðferð
Breyting á 11. gr. reglugerðar nr. 347/2004 um flugvelli. 

Hverjir hafa 
Umsækjendur. 

hag af aðgerðum

7
Umsókn um flugvallarskírteini og rekstrarleyfi flugvallar

Vandamál
Samkvæmt nýlegri og vel ígrundaðri reglugerð nr. 347/2004 um flugvelli þarf annars vegar að sækja um flugvallarskírteini og hins vegar um rekstrarleyfi flugvallar til að fá leyfi til að reka flugvöll. Tekið skal fram að hægt er að sækja um rekstrarleyfi flugvallar samhliða umsókn um flugvallarskírteini, sbr. 17. gr. reglugerðarinnar. Ekki verður hins vegar séð að nauðsynlegt sé að veita tvö aðskilin leyfi fyrir rekstri flugvallar.  

Markmið
Að fækka umsóknum um leyfi til reksturs flugvallar úr tveimur í eina, sem aftur leiðir af sér minni skriffinnsku og einfaldari stjórnsýslu. 

Aðferð
Endurskoðun á ákvæðum reglugerðar nr. 347/2004 um flugvelli. 

Hverjir hafa 
Umsækjendur.

hag af aðgerðum

8
Umsóknir um leyfi til að halda flugsýningar

Vandamál
Samkvæmt 2. gr. reglugerðar nr. 442/1976 um flugsýningar og flugkeppni skal skipuleggjandi flugsýningar senda Flugmálastjórn umsókn um afnot af flugvöllum sem hún ræður. Samtímis skal skipuleggjandi senda lögreglustjóra umsókn, sem síðan leitar umsagnar Flugmálastjórnar. Sækja þarf því um leyfi á tveimur stöðum til að fá að halda flugsýningar.

Markmið
Að gera skipuleggjanda kleift að sækja um leyfi á einum stað, sem leiðir aftur af sér minni skriffinnsku og einfaldari stjórnsýslu. 

Aðferð
Breyting á 2. gr. reglugerðar nr. 442/1976 um flugsýningar og flugkeppni. 

Hverjir hafa 
Skipuleggjendur. 

hag af aðgerðum

Aðrar ábendingar starfshópsins

 
Lögveð fyrir opinberum gjöldum. 
Upplýst er að við eigendaskipti að loftförum hafa komið upp vandamál þegar á loftfari hvíla ógreidd opinber gjöld. Hefur Flugmálastjórn þá krafist þess að öll opinber gjöld séu greidd áður en eigendaskipti eru skráð. Á sú afstaða sér meðal annars þær skýringar að í núgildandi lögum um loftferðir nr. 60/1998 er ekki mælt fyrir um lögveð í loftförum vegna eftirlitsgjalda, sbr. 10. gr. og 81. gr. laganna. Til að bregðast við þessu er lagt til kannað verði hvort eðlilegt sé að gera breytingar á nefndum ákvæðum laga nr. 60/1998 þar sem mælt verði fyrir um lögveð fyrir umræddum gjöldum. Væri það í samræmi við þau réttarúrræði sem almennt tíðkast í íslensku réttarkerfi. 

b)
Starfsreglur nr. 237/1990 fyrir flugeftirlitsnefnd.

Upplýst er að flugeftirlitsnefnd sé ekki lengur starfandi. Í samræmi við það er lagt til að flugeftirlitsnefnd verði formlega lögð niður og starfsreglur nr. 237/1990 fyrir flugeftirlitsnefnd verði felldar úr gildi. 

c)
Reglugerð nr. 692/1999 um flugskóla. 

Reglugerðin er sett með stoð í 145. gr. laga nr. 60/1998 um loftferðir, sbr. 31. gr. og IX. kafla laganna. Umrædd ákvæði eru e.t.v. ekki nægilega skýr heimild til reglugerðarsetningar um flugskóla. Varlegast væri því að taka upp ákvæði í loftferðalögin sem sérstaklega heimilar slíkt. 

d)
Reglugerð nr. 852/1999 um rannsóknarnefnd flugslysa. 

Í nýlegum lögum nr. 35/2004 um rannsókn flugslysa er fjallað um rannsóknarnefnd flugslysa, hlutverk hennar og skyldur. Þá segir í 24. gr. laganna að samgönguráðherra setji í reglugerð nánari fyrirmæli um framkvæmd laganna, þar á meðal um skilgreiningu flugslysa skv. 1. gr., meðferð og vörslu málsgagna, persónuskilríki með upplýsingum um réttarstöðu nefndarmanna og annarra starfsmanna og heimildir þeirra í störfum, nauðsynlegan útbúnað, tæki og þjálfun nefndarinnar til vettvangsrannsókna, um fyrirkomulag á birtingu skýrslna nefndarinnar og aðra þætti málsmeðferðar hjá nefndinni. Er þörf á endurskoðun reglugerðarinnar með hliðsjón af þeim atriðum sem hér hafa verið nefnd. 

e)
Reglugerð nr. 126/1998 um tilkynningarskyldu flugslysa og flugatvika. 

Fyrirhugaðar eru breytingar á 47. gr. laga nr. 60/1998 um loftferðir í þá veru að gera ákvæðið ítarlega í samræmi við Evrópureglur. Þarf þá að endurskoða reglugerðina með hliðsjón af þeim breytingum. 

f)
Reglugerð nr. 477/1991 um flugvallargjald og eldsneytisgjald. 

Reglugerðin er sett með stoð í lögum nr. 31/1987 um flugmálaáætlun og fjáröflun til flugmála, með síðari breytingum. Ákvæði reglugerðarinnar eru ekki í samræmi við lögin eftir síðustu breytingar á þeim. Flugvallargjaldið er ekki lengur þjónustugjald heldur skattur eins og nýtt heiti þess ber með sér (flugvallarskattur). Ekki verður séð að þörf sé á nánari útlistun á þessum skatti í reglugerð. Þá verður ekki ráðið af lögunum að eldsneytisgjald eigi sér lengur stoð í lögum. Í samræmi við framangreint er eðlilegt að fella reglugerðina úr gildi eða a.m.k. endurskoða hana rækilega, með heimild í 2. mgr. 14. gr. laganna. 

� Ákvæði 1. mgr. 4. gr. reglugerðar nr. 397/2003, sbr. reglugerð nr. 259/2005, er svohljóðandi: „Takmarkanir á fjölda atvinnuleyfa í leiguakstri gilda á eftirtöldum svæðum: 


I.	Reykjavík, Kópavogi, Hafnarfirði, Garðabæ, Seltjarnarnesi, Mosfellsbæ, Bessastaðahreppi, Reykjanesbæ, Grindavík, Miðnes-, Gerða- og Vatnsleysustrandarhreppi. Hámarkstala er 560 atvinnuleyfi.


II.	Akureyri. Hámarkstala er 20 atvinnuleyfi.


III.	Árborg. Hámarkstala er 7 atvinnuleyfi.“


� Við lagabreytingar skal áfram lögð rík áhersla á að öryggi farþega sé tryggt. Það næst með ríkum kröfum til hæfni leigubifreiðastjóra, öryggis leigubifreiða og reglubundnu eftirliti með því að nefndum hæfnis- og öryggiskröfum sé fullnægt. 


� Með stöðvaleyfi er átt við að leigubifreiðastöðvar geti fengið úthlutað atvinnuleyfum og ráðið til sín bílstjóra.


� Á að vera samgönguráðherra, sbr. athugasemdir í lið 4 hér að framan.


� Á að vera samgönguráðuneytið, sbr. athugasemdir í lið 4 hér að framan.


� Á að vera samgönguráðuneytið, sbr. athugasemdir í lið 4 hér að framan.


� Á að vera samgönguráðuneytið, sbr. athugasemdir í lið 4 hér að framan.


� Útgáfuna mætti t.d. færa til Siglingastofnunar eða eins sýslumannsembættis. 


� Lögin eru gamaldags og taka ekki mið af breyttum aðstæðum, s.s. tækniframförum. Rétt væri að endurskoða lögin og nútímavæða þau, meðal annars í samræmi við þær tillögur sem hér eru nefndar.


� Lögskráningar mætti t.d. færa til Siglingastofnunar eða eins sýslumannsembættis. 


� Skráningaraðilar gætu t.d. sent mánaðarlegt yfirlit til lögskráningarstjóra, sjá hér til hliðsjónar 3. gr. reglugerðar nr. 880/2001 um lögskráningar, með síðari breytingum, sem heimilar slíkt þegar útgerð rekur eitt eða fleiri farþegaskip til skoðunarferða, hafnsögubáta eða dráttarbáta. 


� Uppsetning gagngrunns gæti haft ýmsa kosti í för með sér. Úthluta mætti skráningaraðilum og skipverjum notendanafni og lykilorði. Skráningaraðili gæti þá skoðað fyrri skráningar og nýtt þær við síðari skráningar. Að sama skapi gæti skipverji skoðað sínar skráningar og þannig fylgst með því að atvinnuréttindi hans og siglingatímar séu rétt tilgreindir. Skipverjum væri með þessu einfölduð sönnun um siglingatíma þar sem þeir þyrftu ekki að afla staðfestingar lögskráningarstjóra eða leggja fram sjóferðabók í því skyni. Ennfremur myndu þær upplýsingar sem skráðar væru í gagnagrunninn nýtast við lögskráningar og könnun á því hvort skip væri rétt mannað, enda skipta atvinnuréttindi skipverja þar höfuðmáli. Raunar væri hægt að hafa sjálfvirkt eftirlit með því að rafrænar skráningar skráningaraðila væru í samræmi við lög um lögskráningar, s.s. um lágmarksmönnun manna á skipi með tiltekin réttindi. Loks gætu upplýsingar úr gagnagrunninum nýst við skattlagningu vegna sjómannaafsláttar. 


� Sjá hér til hliðsjónar 12. gr. laga nr. 76/2001 um áhafnir íslenskra farþegaskipa og flutningaskipa. Í framhaldi af þessu má velta því upp hvort ekki rétt að kanna kosti þess að sameina lög nr. 76/2001, 112/1984 og 113/1984. 


� Reynslan hefur leitt í ljós að sjálfstæðar úrskurðarnefndir þykja heppilegastar á sviðum sem fá til úrlausnar mikinn fjölda mála, s.s. yfirskattanefnd og úrskurðarnefnd almannatrygginga. Þá skal bent á að sjálfstæðar úrskurðarnefndir hafa ekki með höndum hlutverk við almenna stefnumótun og hafa því ekki stöðu til að fylgja úrskurðum sínum eftir með þeim hætti. Meðal annars af þessum sökum er eðlilegast að úrskurðarvald sé almennt hjá ráðherra. 


� Breytingarnar feli í sér að málskotsnefndirnar verði felldar niður en í stað þess verði mælt fyrir um kæruheimild til samgönguráðherra, sbr. 1. mgr. 26. gr. stjórnsýslulaga. 


� Eftirfarandi dæmi má nefna: Samkvæmt lögum gefur Siglingastofnun út haffærisskírteini og ber ábyrgð á útgáfu þess. Af þeim sökum hefur Siglingastofnun talið sig þurfa að skoða öll skip áður en þau fá útgefið haffærisskírteini, jafnvel þótt þau hafi áður staðist skoðun hjá skoðunarstofu. 


� Lögð er til eftirfarandi verkaskipting við skoðanir skipa: Siglingastofnun veiti skoðunarstofum starfsleyfi að uppfylltum ströngum skilyrðum reglugerðar nr. 94/2004. Þá hafi Siglingastofnun reglulegt eftirlit með starfsemi skoðunarstofa, s.s. með skyndiskoðunum á skipum samkvæmt 15. gr. laga nr. 47/2003. Skoðunarstofur annist skoðanir skipa og gefi út haffæris- og öryggisskírteini. 


� Lagðar eru til eftirfarandi breytingar á reglugerð nr. 1017/2003: 


1) Skoðunarstofu verði heimilað í 8. gr. að gefa út haffærisskírteini ef skip stenst skoðun. 


2) Mælt verði fyrir um málskot til samgönguráðherra í stað Siglingastofnunar. E.t.v. mætti þá ennfremur mæla fyrir um skyldu ráðherra til að leita umsagnar Siglingastofnunar. 


3) Skoðunarstofu verði heimilað að gefa út öryggisskírteini samkvæmt 15., 17. og 18. gr. 


– Lögð er til sú breyting á reglugerð nr. 94/2004 að skoðunarstofum verði heimiluð skoðun á fleiri skipum en nú er.


� Sjá í því sambandi ábendingu um breytingu á V. kafla siglingalaga nr. 34/1985 hér á eftir.


� Við endurskoðun laganna mætti meðal annars taka eftirfarandi atriði til skoðunar: 


1) Af 1. gr. laganna verður ráðið að íslenskir lögaðilar og ríkisborgarar með lögheimili erlendis njóti ekki réttar til að skrá skip hér á landi, ólíkt því sem gildir um lögaðila og ríkisborgara ESB- og EFTA-ríkjanna, sem er heimilt að skrá skip sín hér á landi óháð búsetu. 


2) Ekki er fullt samræmi á milli 2. mgr. 1. gr. laganna og 4. gr. laga nr. 34/1991 um fjárfestingu erlendra aðila í atvinnurekstri. 


3) Eru ákvæði 3. mgr. 1. gr. og 1. gr. a laganna í samræmi við IMO-reglur? 


4) Getur þurrleiga aðeins átt við um kaupskip og fiskiskip en ekki önnur skip? 


5) Taka mætti upp sérstakan kafla um þurrleigu skipa og e.t.v. steypa 3. mgr. 1. gr. og 1. gr. a laganna saman. Núgildandi ákvæði eru ruglingsleg. 


6) E.t.v. ætti að afmarka nánar en gert er í 1. mgr. 3. gr. laganna hvaða för eða tæki skuli tekin á skipaskrá. 7) Ákvæði 2. mgr. 3. gr. um bráðabirgðaskráningu á ekki heima á þessum stað í lögunum. 


8) Mælt verði fyrir um heimild í 4. gr. til að gera aðalskipaskrá rafræna og fella niður skyldu að lögum til að gefa út árlega skipaskrá yfir íslensk þilskip. 


9) Hugsanlega má einfalda reglur um einkarétt í 5. gr. 


10) Kanna möguleika á því að heimila tilkynningu um skráningu skipa með rafrænum hætti í 6. gr. 


11) Af 7. gr. verður ekki ráðið að raunverulegur munur sé á þjóðernis- og skráningarskírteinum. Ef það er rétt væri eðlilegt að gefa einfaldlega út þjóðernis- og skráningarskírteini til allra skipa. 


12) Ákvæði 5. mgr. 9. gr., um skyldu til að láta skírteini ávallt fylgja skipi, á ekki heima í 9. gr. sem fjallar um bráðabirgðaskírteini. Ákvæðið ætti frekar heima í 7. gr. þar sem fjallað er um útgáfu skírteinis. 


13) Kanna möguleika á að taka upp rafræn eyðublöð í 17. gr. 


14) Ákvæði 18. gr. er illskiljanlegt. Við þær aðstæður sem ákvæðið lýsir væri eðlilegast að siglingamálastjóri einfaldlega rannsakaði málið í samræmi við 10. gr. stjórnsýslulaga og tæki svo ákvörðun. Sú ákvörðun væri síðan kæranleg til samgönguráðherra samkvæmt 15. gr. laga nr. 47/2003. 


� Vakin skal athygli á því að sambærileg tillaga er sett fram á sviði Flugmálastjórnar, þ.e. að tryggja samræmi á milli loftfaraskrár, sem Flugmálastjórn heldur um, og réttindaskrár, sem sýslumaðurinn í Reykjavík heldur um. Jafnframt skal bent á að til er gagnagrunnur um bifreiðaskráningar sem styðjast má við. 


� Vakin skal athygli á því að sambærileg tillaga er sett fram á sviði Siglingastofnunar, þ.e. að tryggja samræmi á milli skipaskrár, sem Siglingastofnun heldur um, og þinglýsingarbókar, sem sýslumenn halda um. Jafnframt skal bent á að til er gagnagrunnur um bifreiðaskráningar sem styðjast má við. 


� Fella mætti úr gjaldskránni ákvæði um þau gjöld (skatta) sem eru lögbundin þar sem fjárhæðin kemur fram í lögum. Þó er ljóst að yfirlit yfir gjöld og skatta á einum stað getur verið viðskiptavinum til hagsbóta. Ef sú leið er farin væri eðlilegt að fella gjaldskrá nr. 536/2000 um vopnaleit og afnot flugvalla þar undir. Þá væri nauðsynlegt að gera þar skýran greinarmun á sköttum annars vegar og þjónustugjöldum hins vegar í samræmi við það sem fyrr er rakið. 


� Með lagabreytingunni verði heimilaðar þær undanþágur frá greiðsluskyldu sem gjaldskráin gerir nú ráð fyrir. 


� Við breytingarnar væri rétt að afmarka þjónustuna með skýrum hætti og skilgreina þann kostnað sem fellur undir þjónustugjöldin. 


� Í stað þess að vísa máli frá, ef upplýsingar með umsókn þykja ófullnægjandi, skal umsækjanda gerð grein fyrir því að hvaða leyti umsókninni er áfátt og gefa honum kost á því að gera úrbætur, sbr. 1. mgr. 7. gr. stjórnsýslulaga. Þannig leitist Flugmálastjórn við að upplýsa málið áður en ákvörðun er tekin, sbr. 10. gr. stjórnsýslulaga. 


� Til að tryggja fyllsta öryggi þarf að gæta þess við breytingar á reglugerðinni að skýr verkaskipting liggi fyrir á milli Flugmálastjórnar annars vegar og lögreglustjóra hins vegar. 

